
L ————— Chambre des Députés

Har Claude Wiseler
President vun der Deputéiertechamber
19, um Krautmaart

L-1728 Létzebuerg
Létzebuerg, de 4. September 2026

Har President,

esou wéi d’Chambersreglement et virgesait, biede mir lech, dés parlamentaresch Fro un d’Madamm
Mobilitéitsminister weiderzeleeden.

D'Fluchgesellschaft United Airlines huet annoncéiert, vum 2. Abréll 2027 un eng deeglech
Direktverbindung téscht dem Fluchhafe Létzebuerg-Findel an dem Newark Liberty International Airport
an den USA unzebidden. Domat kritt Létzebuerg no méi wéi 25 Joer nees eng direkt Fluchverbindung
mat den USA.

Dés nei Verbindung kéint de Findel net némmen als Destinatiounsfluchhafen, mee och als
Ausgangspunkt fir weider Reesen an Nordamerika méi attraktiv maachen. United Airlines huet an deem
Kontext och op déi vill weider Uschlossméiglechkeeten iwwer Newark higewisen.

An désem Kontext stellt sech d'Fro, ob Létzebuerg sech och kéint um Beispill vun den iresche Fluchhafen
Dublin a Shannon orientéieren, wou Passagéier schonns déi US-amerikanesch ,Preclearance” kénne
maachen. Doduerch ginn déi US-amerikanesch Immigratiouns- a Kontrollprozedure virum Depart an
Europa ofgeschloss, sou datt d'Passagéier bei hirer Arrivée an den USA direkt weider an hir Destinatioun
oder op hiren Uschlossfluch kénne goen.

Dofir wéilte mir der Madamm Minister gar follgend Froe stellen:

1. Huet d'Regierung scho mat den zoustdnnegen US-Autoritéiten iwwert d'Aféierung vun enger
US-Preclearance um Fluchhafe Létzebuerg-Findel geschwat?

2. Wéi bewdert d'Regierung d'Méiglechkeet, eng US-Preclearance um Findel anzeféieren,
notamment am Hibléck op déi nei Direktverbindung Létzebuerg—Newark vun 2027 un?

3. Goufen an deem Kontext scho Gespréicher mat der US-Botschaft, dem ,,US Customs and Border
Protection” (CBP), United Airlines oder dem Bedreiwer vum Findel gefouert? Wa jo, mat wéi
engem Resultat?

4. Wéi eng infrastrukturell, personell an operationell Viraussetzunge missten um Findel geschaf
ginn, fir esou eng Preclearance z'erméiglechen, a mat wéi enge Kaschte wier ze rechnen?

5. Ass d'Regierung bereet, aktiv dorunner ze schaffen, fir eng US-Preclearance um Findel
z'erméiglechen, a kéint esou eng Infrastruktur eventuell schonn zum Start vun der neier
Verbindung am Abréll 2027 operationell sinn?

Mat déiwem Respekt,

Tom Weidig
Deputéierten

Michel Lemaire
Deputéierten





